
Déi geréng Zuel vun den Arrête vun der Cour consti-
tutionnelle pro Joer schwätzt schonn eleng Bänn a 
steet ganz kloer als Zeechen dofir. Fir den Accès ze 
erweideren, kéint ee beispillsweis driwwer noden-
ken, verschiddenen Acteuren, wéi zum Beispill den 
Deputéierten, de Chambre-professionnellen oder de 
Gemengen, am Virfeld vun engem Gesetz, also ganz 
kuerz, ier et a Kraaft trëtt, oder eebe ganz séier, no-
deems et a Kraaft getrueden ass, d’Méiglechkeet ze 
ginn, fir d’Cour constitutionnelle ze saiséieren. Esou 
hätt een d’Méiglechkeet, déi Texter, wou Zweifele be-
stinn, séier iwwerpréiwen ze loossen.
Ech verweisen hei gär nach eemol op eis Proposi
tioun, déi ech gëschter virgestallt hunn, déi ver-
schidde Méiglechkeete gëtt fir eng Erweiderung vum 
Accès zur Cour constitutionnelle.
Merci fir d’Nolauschteren.
M. Fernand Etgen, Président | Merci villmools, 
Madamm Oberweis. An de leschten ageschriwwene 
Riedner ass den honorabelen Här Marc Goergen. Här 
Goergen, Dir hutt d’Wuert.
M. Marc Goergen (Piraten) | Merci, Här President. 
Ech kann et och ganz kuerz maachen. Merci dem 
Charel Margue fir dee gudde schrëftlechen a mënd-
leche Rapport, a mir wäerten och eis Zoustëmmung 
ginn.
M. Fernand Etgen, Président | Merci, Här Goergen.
D’Regierung huet d’Wuert, d’Madamm Justizminis
tesch Sam Tanson.
Prise de position du Gouvernement
Mme Sam Tanson, Ministre de la Justice | Jo, merci, 
Här President, a merci der ganzer Kommissioun, virop 
dem Rapporter Charel Margue. Dir hutt elo hei ganz 
am Detail beliicht, ëm wat et geet an och nach eng 
Kéier an de Fokus gestallt, dass et u sech ee bis elo 
theoreetesche Problem ass, deen hoffentlech och 
theoreetesch bleift.
Nawell muss e gereegelt ginn, dat ass hei ausféier-
lech gemaach ginn. Dat ass den Objet vun dësem Ge-
setz. An ech mengen, dass dat elo kloer ass an dass et 
och gutt ass, dass mer dee Kader elo hei esou hunn.
Merci.
M. Fernand Etgen, Président | Merci, Madamm Jus-
tizministesch. D’Diskussioun ass ofgeschloss.
Mir kommen elo zur Ofstëmmung iwwert de Projet 
de loi 7960. Den Text steet am Document parlemen-
taire 79606.
Vote sur l’ensemble du projet de loi 7960 et dispense 
du second vote constitutionnel
D’Ofstëmme fänkt un. Da maache mer elo de Vote par 
procuration. De Vott ass ofgeschloss.
De Projet de loi 7960 ass mat 60 Jo-Stëmmen eestëm-
meg ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen (par Mme Nancy 
Arendt épouse Kemp), Paul Galles, Léon Gloden, Jean-
Marie Halsdorf, Mme Martine Hansen, MM. Max Hengel, 
Aly Kaes, Marc Lies, Mme Elisabeth Margue, M. Georges 
Mischo, Mme Octavie Modert, MM. Laurent Mosar (par 
Mme Diane Adehm), Gilles Roth, Jean-Paul Schaaf, Marc 
Spautz (par Mme Octavie Modert), Serge Wilmes (par  
M. Georges Mischo), Claude Wiseler (par Mme Martine 
Hansen) et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer (par M. Gusty 
Graas) ;

Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan 
Kersch, Mme Lydia Mutsch (par M. Yves Cruchten) et  
M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup (par  
M. Jeff Engelen) et Roy Reding ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

6. 8076 – Projet de loi portant suspension 
temporaire des déguerpissements en ma
tière de baux d’habitation

Dee leschte Punkt vun haut de Moien ass de Projet de 
loi 8076, eng temporär Suspendéierung vum Deguer-
pissement. An d’Wuert huet direkt den honorabelen 
Här Charles Margue als Rapporter vun dësem Projet 
de loi.
Rapport de la Commission de la Justice
M. Charles Margue (déi gréng), rapporteur | Merci, 
Här President. Voilà, dat ass de fënnefte Projet fir de 
Moien. Mir stëmme mat dësem Gesetzesprojet 8076 
eng Dispositioun, déi virgesäit, dass Locatairen, déi 
wéinst der Energiekris an der Inflatioun hire Loyer 
net kënne bezuelen, net elo am Wanter riskéieren, op 
d’Strooss gesat ze ginn.
Dëse Gesetzesprojet gouf vun der Justizministesch 
Sam Tanson deposéiert de leschten 3. Oktober. De 
Staatsrot huet eis säin Avis ginn déi lescht Woch, 
den 13. Dezember, mat enger Opposition formelle 
an enger Proposition de texte, wat eis et erméiglecht 
huet, an der Justizkommissioun vum 15. Dezember 
den ursprünglechen Text an den ofgeännerten ze 
examinéieren. Mir hunn dunn och de Rapporter ge-
nannt an de Rapport direkt ugeholl an där selwechter 
Sitzung, well mer gutt virbereet waren.
Erlaabt mer e puer Wierder, fir méi däitlech ze soen, 
ëm wat et hei geet. Mir liewen an enger Zäit vun 
Inflatioun, vun héijen Energiepräisser a méiglechem 
Kafkraaftverloscht. Mir riskéieren, eng Rei Mën-
schen ze verléieren, Mënschen, deenen et net esou 
gutt geet, déi Schwieregkeete kënne kréien, fir hir 
Rechnungen zurzäit ze bezuelen an och hir Loyeren 
a soss Wunnkäschten. An een, deen net bezilt, dee 
kann normalerweis gekënnegt kréien, a wann e seng 
Wunneng dann awer net verléisst, da kann en op 
d’Strooss gesat ginn.
Fir dat ze evitéieren, huet dëse Gesetzesprojet 8076 
e Mechanismus, dee virgesäit, datt déi gekënnegt 
Locatairen eng Requête beim Friddensriichter kën-
nen areechen, fir eng Suspensioun ze froen, déi bis 
den 31. Mäerz 2023 d’nächst Joer geet. Dës Demande 
muss natierlech begrënnt si mat den néidege Pabeie
ren, aus deenen ervirgeet, dass den Demandeur 
wéinst senger prekärer Situatioun, onofhängeg vu 
sengem Wëllen, keng aner Wunneng zu den aktuelle 
Locatiounspräisser ka fannen.
Hei d’Avisen – interessant, mee net iwwerraschend, 
jee nodeem, aus wéi enger Perspektiv een dëse 
Gesetzesprojet kuckt –: D’Huissieren, d’Dierwiechter 

huelen dëse politesche Choix zur Kenntnes a posi-
tionéiere sech net zwëschent den Interesse vun de 
Proprietären an de Persounen, déi gekënnegt kréien.
D’Staatsbeamtekummer begréisst de generelle Stand-
punkt vum Legislateur, d’Mënschen a Schwieregkeeten 
ze schützen, seet awer, dass den Demandeur muss be-
grënne kënnen, dass en a Schwieregkeeten ass.
D’Salariatskummer seet, dass e bessere Schutz vun 
de Locatairen néideg ass a freet d’Regierung ze ku-
cken, ob nom 31. Mäerz d’nächst Joer gegeebenefalls 
d’Héicht vun den Energiepräisser net esou ass, dass 
dës Moossnam eventuell misst verlängert ginn.
D’Handelskummer ka verstoen, dass mer eng Trêve 
hivernale maachen, mee mir sollten oppassen, dass 
d’Proprietären net nach méi penaliséiert ginn an 
deem Sënn, dass hir Locatairen ëmmer méi an hirer 
Schold sinn a wéineg Aussiicht besteet, dës Suen 
enges Daags anzedreiwen. Dat ass d’Problematik 
vum Cumul bei engem, deen net ka bezuelen, deen 
ëmmer méi Schold kritt.
An deem Avis steet och nach, dass et u Sozialwun-
nenge feelt an een dee Problem net léise kann op 
d’Käschte vun de Proprietären.
(Interruption)
An deem Sënn suggeréiert d’Handelskummer, ob dës 
geschëllte Loyeren net vun der ëffentlecher Hand 
sollten iwwerholl ginn. Eng Suggestioun!
De Staatsrot reflektéiert dann och dës entgéintgesa-
ten Interesse vu betraffene Locatairen a Proprietären 
a kënnt zur Konklusioun, dass déi gesetzlech Disposi-
tioun muss esou kadréiert sinn, dass keen Abus ge-
schitt, an dass d’Demande kloer begrënnt muss ginn. 
Et dierf also keen Automatismus dorauser entstoen 
an all Grënn vu Kënnegunge musse betruecht ginn. 
Zum Beispill kann et net sinn, dass ee Leit schützt, déi 
amgaange sinn, eng Wunneng ze degradéieren, oder 
dass een et dem Proprietär onméiglech géif maa-
chen, a seng Wunneng ze goen, déi e fir sech selwer 
brauch. Dir kënnt dës Iwwerleeunge vum Staatsrot a 
mengem schrëftleche Rapport am Detail noliesen.
Mir hunn an eiser Sitzung vum 13. (veuillez lire: vum 
15. Dezember) de Rapport eestëmmeg ugeholl gehat 
a jiddwereen, deen do war, war och averstanen, dass 
mer elo keng weider Debatt maachen; mee dat hu 
mer elo geännert.
Ech soen Iech Merci fir d’Nolauschteren a ginn den 
Accord vun der grénger Fraktioun.
Une voix | Très bien!
M. Fernand Etgen, Président | Merci villmools dem 
Här Rapporter Charles Margue.
An dann huet den Här Roy Reding d’Wuert gefrot.
Discussion générale
M. Roy Reding (ADR) | Jo, merci. Här President, Dir 
Dammen an Dir Hären, de Charel Margue huet elo 
a sengem Rapport, wéi en déi verschidden Avisen 
opgezielt huet, ganz genau de Fanger op d’Wonn 
geluecht. Ech mengen, d’Realitéit vu Leit, déi mat 
den Enner net méi zesummekommen, ass do. Si ass 
batter, mir mussen deene Leit hëllefen, onbedéngt! Et 
ass schrecklech, wann s de däi Loyer net méi kanns 
bezuelen an da flitts de op d’Strooss. Dat däerf net 
geschéien!
Mee d’Léisung dovunner, do maache mir eis et awer 
einfach, wa mer déi op de Proprietär verschub-
sen. Well och de Proprietär huet Schwieregkeeten! 
Och de Proprietär huet héich Energiekäschten, och 
de Proprietär muss e Prêt rembourséieren, wou 
d’Zënsen eropginn. Maache mer elo eng Kéier e Ge-
setz, wou mer soen, mir iwwerhuelen als Staat déi 

Mensualitéiten, déi e Proprietär net ka bezuelen, well 
e kee Loyer méi kritt?
Ganz richteg war och dee Räsonement: „De Problem 
gëtt ëmmer méi schlëmm.“ Wann ee kee Loyer méi 
bezilt a keng Charge-socialle méi bezilt wärend 6 
Méint, 12 Méint, 24 Méint, op wéi vill summéiert sech 
dann déi Schold? Kann dee Mënsch déi jeemools rem-
bourséieren, jo oder nee?
Duerfir wär eis Léisung ganz kloer – an ech weess, 
dat léisst sech net an engem Otemzuch maachen –: 
Et musse genuch Wunnechten zur Verfügung stoen, 
wou Leit, déi en Déguerpissement forcé hunn, kën-
nen ënnerkommen! Mee zweetens ass et um Staat, 
wann e wëll deenen aarme Leit hëllefen, déi missten 
op d’Strooss gesat ginn, dann ass et um Staat, fir déi 
Arrieréen ze iwwerhuelen, an net um Privatproprie-
tär, fir an de Ruin gedriwwen ze ginn!
Aus all deene Grënn wäerte mir als ADR dësen Text 
net stëmmen.
Ech soen Iech Merci.
M. Fernand Kartheiser (ADR) | Très bien!
M. Fernand Etgen, Président | Merci villmools, Här 
Reding. An da geet d’Wuert un d’Madamm Nathalie 
Oberweis. Madamm Oberweis, Dir hutt d’Wuert.
Mme Nathalie Oberweis (déi Lénk) | Jo, Här Presi-
dent, merci, dass Der eis erlaabt hutt, e puer Wierder 
ze soen zu dësem Gesetz, obwuel et net virgesi war, 
well mir menge schonn, dass et awer wichteg ass, e 
puer Wierder ze soen.
Mir sinn opmierksam gemaach ginn op dëst Gesetz 
virun zwou Wochen, wéi eng Famill eis kontaktéi-
ert huet, déi effektiv riskéiert, elo Ufank Januar op 
d’Strooss gesat ze ginn, mat hire Kanner! An du si mer 
mol kucke gaangen, wou dat heite Gesetz dru wär, 
an do hu mer festgestallt, dass dat jo Ufank Oktober 
schonn deposéiert gi war. An do kënne mer eis just 
wonneren, firwat den Avis vum Staatsrot esou laang 
gebraucht huet! Effektiv, dat ass jo elo onofhängeg 
vun der Chamber, mee mir hunn eis gewonnert, fir-
wat den Avis vum Staatsrot esou laang gebraucht 
huet.
A wéi mer en du bis gelies hunn, hu mer eis och ge-
wonnert iwwert déi Aussoen, déi do drastinn, an zwar, 
dass d’Locatairen hei favoriséiert gi par rapport zu de 
Proprietären an dass si quasi en „traitement spécial“ 
(veuillez lire: en „traitement spécifique“) gemaach kru-
ten, wéi et an hirem Avis steet. Ech ka mech wierklech 
just iwwer esou Propose wonneren, wa mer wëssen, 
dass d’Locatairen de Maillon faible sinn um Wun-
nengsmarché, dass awer trotzdeem d’Proprietäre sou-
zesoen ..., also dass d’Relatioun tëscht de Proprietären 
an de Locatairë keng neutral Relatioun ass. Et ass jo 
net, wéi wann déi d’selwecht vill Pouvoir hätten. Also, 
ech mengen, et geet ganz kloer drëms, d’Locatairen 
do virdrun ze beschützen, op d’Strooss gesat ze ginn. 
An natierlech, wa mer soen, dass mer se musse be-
schützen, da steet et ausser Fro, dass se am Wanter op 
d’Strooss gesat ginn!
A mir wonneren eis och e wéineg driwwer, dass de 
Staatsrot, wann e sou laang gebraucht huet, fir dësen 
Avis ze produzéieren, dee lo sou kuerzfristeg komm 
ass, engem jo quasi den Artikel opdrängt, dee mer 
jo elo mussen unhuelen. Fir eis wierkt dat awer e 
bësselche wéi esou en Zwang, wou mer elo mussen 
unhuelen, well mir sti lo virun der Vakanz. Natierlech 
wëlle mer dat Gesetz votéieren, well mer net wëllen, 
dass Leit op d’Strooss gesat ginn, mee mir hunn awer 
do trotzdeem e bësselchen d’Gefill, dass do e bëssen 
e politescht Spill gespillt gouf, wou mer elo eigent-
lech viru fäerdegen Dote stinn a mir deen Artikel elo 

esou mussen unhuelen, wéi en do steet, obwuel e 
verwässert gouf!
A wann een da liest, dass et jo effektiv och drëms 
geet, dass, wann de Proprietär a sengem eegene 
Besoin ass, fir déi Wunneng ze recuperéieren, dann 
d’Persoun awer kann op d’Strooss gesat ginn, da 
soe mir eis, do steet awer dann d’Dier och wäit op fir 
eventuell Abusen, well et weess ee jo net genau: Wéi 
kann een dat Recht kontrolléieren, also och kontrol
léiere goen, dass dee Besoin och wierklech existéiert 
an esou weider?
Also mir maachen eis immens Suergen, dass do awer 
eng Gefor besteet, dass d’Leit awer op d’Strooss ge-
sat ginn, mat hire Kanner, am Wanter! Mir hu lo scho 
gesinn, wéi de Wanter schonn ugefaangen huet! Mir 
hu wierklech Problemer mat dësem Artikel, mir wäer
ten en awer matdroen, well natierlech musse mer dat 
dote stäerken. Mee, wéi gesot, ech mengen, et war 
wichteg, dass mer konnten e puer Wierder dozou 
soen, well mer dat doten awer relativ problematesch 
fonnt hunn, dat Virgoe vum Staatsrot!
Villmools merci.
M. Fernand Etgen, Président | Merci villmools, Ma-
damm Oberweis.
D’Regierung huet d’Wuert, d’Madamm Justizminis-
tesch Sam Tanson.
Prise de position du Gouvernement
Mme Sam Tanson, Ministre de la Justice | Jo, merci 
Iech alleguerten – also fir déi, déi elo hei hir Zou
stëmmung ginn. Ech fannen et wichteg, dass mer an 
dësen Zäiten en zousätzleche Sécherheetsfilet abaue 
fir déi Leit, déi missten hir Wunneng verloossen, déi 
sech näischt zu Schold komme gelooss hunn an déi 
keng aner Wunneng fannen, vu déi Situatioun, déi 
mer awer kennen, mat de Präisser, déi generell an 
d’Luucht ginn – net nëmmen d’Energiepräisser, mir 
hunn och eng héich Inflatioun –, an eebe mat de 
Schwieregkeeten um Wunnengsmarché, déi mer ken-
nen.
Natierlech muss een ëmmer all d’Rechter an en Equi-
liber setzen. Bon, mir haten effektiv proposéiert, e 
bësse méi wäit ze goen, a wéi d’Madamm Oberweis 
et elo grad beschriwwen huet, war et elo e bëssen 
à prendre ou à laisser, well dat hei déi lescht Cham-
berswoch ass virun dem Enn vum Joer, a wann dat 
heiten nach soll iergendeen Effekt hunn, da wär et 
eebe wichteg, dass mer elo nach zu deem Vott kéinte 
kommen. An ech hätt natierlech och gäre gehat, wa 
mer deen Avis vum Staatsrot e bëssen éischter kritt 
hätten, fir datt mer dat och hätte kënnen am Detail 
gutt diskutéieren. Dat war leider elo hei net de Fall.
Ech sinn awer frou, dass mer deen heite Garde-fou 
nach kënnen dertëschentschiben an eebe fir e puer 
Leit dann evitéieren, dass se op d’Strooss gesat ginn, 
wann dann déi Konditioune vum Gesetz erfëllt sinn.
Merci Iech alleguerten.
M. Fernand Etgen, Président | Merci, Madamm 
Tanson. D’Diskussioun ass elo ofgeschloss.
Mir kommen zur Ofstëmmung iwwert de Projet de 
loi 8076. Den Text steet am Document parlementaire 
80766.
Vote sur l’ensemble du projet de loi 8076 et dispense 
du second vote constitutionnel
D’Ofstëmme fänkt un. Da maache mer elo de Vote par 
procuration. De Vott ass ofgeschloss.
De Projet de loi ass mat 56 Jo-Stëmme bei 4 Nee-
Stëmmen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen (par Mme Nancy 

Arendt épouse Kemp), Paul Galles, Léon Gloden, Jean-
Marie Halsdorf, Mme Martine Hansen, MM. Max Hengel, 
Aly Kaes, Marc Lies, Mme Elisabeth Margue, M. Georges 
Mischo, Mme Octavie Modert, MM. Laurent Mosar 
(par M. Jean-Marie Halsdorf), Gilles Roth, Jean-Paul 
Schaaf, Marc Spautz (par Mme Octavie Modert), Serge 
Wilmes (par M. Georges Mischo), Claude Wiseler (par  
Mme Martine Hansen) et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan 
Kersch, Mme Lydia Mutsch (par M. Yves Cruchten) et  
M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Ont voté non : MM. Jeff Engelen, Fernand Kartheiser, Fred 
Keup (par M. Jeff Engelen) et Roy Reding.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

7. Ordre du jour

Da gëtt gefrot, datt mer den éischte Projet vum Ordre 
du jour vun haut de Mëtteg elo nach géifen huelen, 
de Projet 7758. 
Ass d’Chamber domadder averstanen?
(Assentiment)

8. 7758 – Projet de loi portant
1) mise en œuvre du règlement (UE) 2018/1805 
du Parlement européen et du Conseil du 14 no-
vembre 2018 concernant la reconnaissance mu-
tuelle des décisions de gel et des décisions de 
confiscation et
2) modification de la loi du 1er août 2018 portant
1° transposition de la directive 2014/41/UE du 
Parlement européen et du Conseil du 3 avril 
2014 concernant la décision d’enquête euro-
péenne en matière pénale ;
2° modification du Code de procédure pénale ;
3° modification de la loi modifiée du 8 août 2000 
sur l’entraide judiciaire internationale en ma-
tière pénale

Da géif ech direkt d’Wuert fir den zweete Projet, 
wou et ëm d’Upassung vun der géigesäiteger Uner-
kennung vun de Gel- a Beschlagnamungsdecisioune 
geet, de Projet de loi 7758, dem Rapporter ginn, dem 
honorabelen Här Charles Margue. Här Margue, Dir 
hutt d’Wuert.
Rapport de la Commission de la Justice
M. Charles Margue (déi gréng), rapporteur | Merci, 
Här President. Ech versichen dann elo nach eng Kéier, 
als Netjurist e juristeschen Text esou duerzeleeën, 
dass e jiddwerengem ka kloer sinn. Voilà!
Mir hunn et erëm mat engem Projet de loi ze dinn, 
fir de juristeschen Arsenal géint Terrorismus a Geld-
wäsch international auszebauen. Et geet ëm en 


